
Həmin gün:
– Azərbaycanın Birinci vitse-prezidenti Mehriban xa-

nım Əliyevanın rəsmi “Instagram” səhifəsində etdiyi pay-
laşımda deyilir: “Hər bir Azərbaycan əsgərinin həyatı və 
sağlamlığı üçün dua edirəm! Uca Tanrı Vətən naminə 
bu müqəddəs mübarizədə onlara yar olsun! Qarabağ 
Azərbaycandır!”;

– İtaliyalı deputatlar tərəfindən kütləvi informasiya 
vasitələrində və sosial şəbəkələrdə Ermənistan silah-
lı qüvvələrinin humanitar atəşkəslə bağlı razılığı ko-
bud şəkildə pozaraq Azərbaycanın müxtəlif yaşayış 

məntəqələrini çoxsaylı mülki şəxslərin həlak olmaları və 
yaralanmaları ilə nəticələnmiş raket atəşinə tutmasını qəti 
şəkildə pisləyən bəyanat yayılıb;

– dünyanın bir sıra ölkələrinin siyasi partiyaları, par-
lament üzvləri və beynəlxalq təşkilatların nümayəndələri 
tərəfindən Azərbaycanın ərazi bütövlüyünə və 
suverenliyinə dəstək ifadə edilib. Bu bəyanatlarda 
Azərbaycanın ərazi bütövlüyünə və suverenliyinə dəstək 
ifadə olunub, həmçinin Ermənistan silahlı qüvvələrinin 
törətdiyi hərbi təcavüz və təxribatlar pislənilib.

* * *
Humanitar atəşkəs rejiminə əməl etməyən Ermənistan 

silahlı qüvvələrinin bölmələri tərəfindən yenidən qruplaşma 
və yerdəyişmə aparılaraq cəbhənin bəzi istiqamətlərində 
kiçik qruplarla Azərbaycan Ordusunun mövqelərinə bas-
qın etməyə cəhd göstərilib.

Müdafiə Nazirliyinin mətbuat xidmətindən bildirilib ki, 
oktyabrın 12-dən 13-nə keçən gecə cəbhənin Ağdərə-
Ağdam və Füzuli-Hadrut istiqamətlərində ümumi vəziyyət 
gərgin olaraq qalıb.

Azərbaycan Ordusu tərəfindən həyata keçirilən 
fəaliyyətlər nəticəsində cəbhənin müxtəlif istiqamətlərində 
düşmənin xeyli sayda canlı qüvvəsi, 3 ədəd BM-21 “Qrad” 
YARS, 1 ədəd “Tor-M2KM” ZRK, 1 ədəd ZSU-23-4 “Şilka” 
özüyeriyən zenit qurğusu, 2 ədəd PDM-2, 3 ədəd 2А36 
“Qiasint-B” topu, 1 ədəd KS-19 zenit topu, 1 ədəd D-20 
haubitsa topu, 3 ədəd PUA, bir neçə avtomobil texnikası 
məhv edilib və sıradan çıxarılıb.

Əldə olunan məlumata əsasən, döyüş əməliyyatları 
zamanı Ermənistan silahlı qüvvələrinin 5-ci dağatıcı ala-
yının müdafiə sahəsində mövqe tutan şəxsi heyəti məhv 
edilib, 1-ci motoatıcı alayın bir bölüyə qədər canlı qüvvəsi 
pusquya salınıb, hərəkətdə olan avtomobil texnikası sıra-
dan çıxarılıb.

Əsgəran istiqamətində hərəkət edən 4-cü motoatıcı 
alayın avtomobil texnikası kalonu və Ermənistanın Si-
sian yaşayış məntəqəsi istiqamətindən işğal olunmuş 
ərazilərimizə doğru hərəkət edən könüllülərdən ibarət bir 
qrup atəş zərbəsi ilə məhv edilib.

Müqaviməti qırılan düşmən bölmələrində kütləvi 
fərarilik halları müşahidə olunub.

Humanitar atəşkəs rejiminə əməl edən qoşunlarımız 
bütün cəbhəboyu əməliyyat üstünlüyünü saxlayıb.

* * *
Azərbaycan Respublikasının Baş Prokurorluğunun 

mətbuat xidmətindən bildirilib ki, sentyabrın 27-dən ok-
tyabrın 13-ü saat 12:00-dək Ermənistan silahlı qüvvələrinin 
yaşayış məntəqələrimizi ağır artilleriya qurğularından 
və raket sistemlərindən atəşə tutması nəticəsində mülki 
şəxslərdən 42 nəfər həlak olub, 206 nəfər isə xəsarət alıb. 
Həmçinin Ermənistan ordusunun intensiv ağır artilleriya 
və raket atəşi nəticəsində 1479 ev, 66 çoxmənzilli yaşayış 
binası və 241 mül ki obyekt yararsız vəziyyətə düşüb.

“Xalq qəzeti”

Vətən savaşının on yeddinci günü

“Ağlıma ilk gələn balam, bir də bayrağım oldu...”
Xəyyam danışır, mənsə qulaq asıram. Adi 

bir fəhlədir, lakin damarlarında əsl azərbaycanlı 
qanı axır. Bütün varlığı ilə xalqına, elinə-
obasına, doğma şəhərinə, Prezidentinə sadiq 
bir gəncdir...

– Doğrudan da, şəkillərdə sənin qucağın-
da uşağın qundağı ilə bayraq da görünür, – 
deyirəm.

– Necə çəkiblər, bundan mənim xəbərim 
olmayıb. Həmin anda gözümə heç nə görün-
mürdü... Elə bilirdim balam qucağımda öləcək. 
Bayrağı isə Füzuli istiqamətində şəhid olan 
dostum Altun Məmmədovun elə həmin gün, 
yəni oktyabrın 4-də günortadan sonra dəfninə 
aparmalı idim. Əvvəla, bayrağımız elə balam 
Zəhra qədər mənə əzizdir. İkincisi, fikirləşdim 
ki, Allah eləməmiş, Zəhraya nəsə olsa, bayraq-
la dostumun dəfnində on dəqiqə də olsa iştirak 
edib sonra evə qayıdaram. Hər halda, 21 yaşlı 
dostum on aylıq körpəm ilə müqayisədə...

Bunları həyacanla, əlləri əsə-əsə mənə 
söyləyən Xəyyam bu yerdə göz yaşlarını saxla-
ya bilmir. Yaylığını çıxarıb üzünü örtür, gözlərini 
silir...Sonra da astadan Altun elə gözəl dost 
idi...” deyib yenidən qəhərə təslim olur.

– Zəhra indi hardadır, gedək bir görüşək, 
deməyimlə sanki toxdaqlıq tapır. Elə bil 

ki, bu söhbətdən, o dəhşətli günlərin ağır 
təəssüratlarından onu ayırdığım üçün sevinir: 

– Bağçaya qoymuşuq. Sağ olsunlar, yaxşı 
insanları, öz balaları kimi baxırlar... Gedək.

...Şəhərin Gülüstan yaşayış sahəsində 
yerləşən 13 saylı uşaq bağçasına gəlmişik. 
Düzü, bu bağçada hərbi-vətənpərvərliklə bağlı 
görülən işləri hətta bir çox məktəblərdə, böyük 
təşkilatlarda belə görməmişəm. Hara baxır-
san şəhid stendləridir, hansı uşağı dindirirsən, 
əsgər, şəhid, qəhrəmanlıq haqqında sənə şeir 
söyləyir. Bağçanın müdiri Pərvanə İmamquliye-
va olduqca fəal, uşaqları öz balaları kimi sevən, 
onları lap kiçik yaşlarından Vətənə, torpağa 
bağlı insanlar kimi yetişdirməyə çalışır...

Zəhra ilə tanış oluram. Xəyyam danışır ki, 
nə vaxt saçlarını aralayıb yara yerinə baxmaq 
istəyən olanda “ermənini yada salmayın” deyir 
və sonra da “meymunu yada salmaq olmaz” 
deyərək gülür. 

Üç yaşı oktyabrın 31-də tamam olacaq 
Zəhranın sifətində, başında o izlər açıq-aydın 
görünür. Baxırıq... bir söz deməsə də yenə gülür. 
Sonra da heç bizə demədən şəhidlərin stendinə 
tərəf qaçır, qarşısında dayanıb “indi şəklimi 
çəkin, bunlar mənim əmilərimdir” – deyir.

Zəhranın üz-gözündəki, başındakı izlər 
Ermənistan ordusunun xaincəsinə yaratdığı ter-
rorun ilkin nişanələridir, Gəncəyə oktyabrın 4-də 
atdıqları birinci raket zərbəsinin törətdiyi yarala-
rın yerləridir. O zaman Prezident Administrasi-
yasının xarici məsələlər şöbəsinin müdiri Hikmət 
Hacıyev özünün “Twitter” səhifəsində görün nə 
yazmışdı: “Nəsillər dəyişir, ancaq Ermənistanın 
Azərbaycan xalqına qarşı vəhşilikləri bitmir. 
Ermənistanın Gəncə şəhərinin məntəqələrinə 
raket hücumu nəticəsində bu on aylıq qız ya-
ralanıb”.

Şöbə müdiri körpə Zəhranın həmin gün 
çəkilmiş şəklini vermiş və günahsız insanların 
Ermənistan tərəfindən nə kökə salındığını bir 
daha nümayiş etdirmişdir.

Xəyyam dövlətimizdən, ölkə Prezidentindən 
çox razılıq edir. Deyir ki, bizə bir müddət son-
ra hər cür şəraiti olan ikiotaqlı mənzil verdilər, 
digər yardımlar göstərdilər. Balamı ölümün 
pəncəsindən qurtaran, çətinliklə də olsa, qanax-
manı dayandıran, müalicə edən həkimlərdən 
necə razı qalmayım?! Bilmirəm, fikir vermisiniz-
mi, internetdə var, Bəxtiyar adlı balaca bir uşaq 
üz-gözü qanın içində baxıb gülür. Bu şəkilə hər 
dəfə baxanda həmin gülüşü bütöv Gəncənin, 

Azərbaycanın gülüşü, istehzası kimi qəbul 
edirəm.

Xəyyamın dediyi Bəxtiyar haqqında da 
növbəti nömrələrimizin birində yazı vermək 
niyyətindəyik. Hazırda məktəbdə oxuyur.

...Zəhradan və digər qayğısız körpələrdən 
ayrılıram. Hamısı əl edir, şən səsləri ilə, xorla 
“sağ olun!” deyirlər. Evə qayıdıram. Zəhranın, 
digər balaların səsləri qulaqlarımda eşidilsə 
də Gəncədə Ermənistan ordusunun törətdiyi 
vəhşiliklər nəticəsində həyatlarını itirən körpələr 
– Nigar və Narin Əsgərova bacıları, Mədinə 
Şahnəzərli, Orxan və Məryəm Əmrahlı, Artur 
Mayakovun çöhrələri gözlərim önündən getmir. 
Onların həyatını xilas etmək mümkün olmadı 
və nə baş verdiyini heç bilmədən bu dünyadan 
köçüb getdilər...

Bəli, 2020-ci ilin oktyabr ayında Ermənistan 
cəbhədən 60-70 kilometr aralıda yerləşən, 
Azərbaycanın ikinci böyük şəhərini – ulu 
Gəncəni raket və ağır artilleriyadan atəşə tut-
du, nəticədə 26 dinc sakin həlak oldu. Zəhra 
kimi yaralanan, şikəst olan azyaşlıların sayı isə 
şəhərdə 32 nəfərə çatdı. 

…İllər keçəcək, körpələrimizə vurulan ya-
raların izləri, bunu törədən Ermənistanın iş-
ğalçı qüvvələrinin iç üzünü bir daha açıb dün-
yaya göstərəcək və o zaman elə zəhraların, 
bəxtiyarların təkcə gülüşü, istehzası onlara bəs 
edəcək. Bu, silahdan, atdıqları raketdən də qat-
qat güclü və təsirlidir…

Hamlet QASIMOV,  
“Xalq qəzeti”nin  

bölgə müxbiri

– Həyətdə idim. Saat 11 olmazdı. Birdən elə bir gurultu qopdu ki, 
nə baş verdiyini ilk anda anlamadım. Bircə onu eşitdim ki, “ermənilər 
atdılar...” Ağlıma ilk növbədə gələn 1 yaşlı balam Zəhra, bir də bayrağım 
oldu. Toz-dumandan heç nə görünmürdü, ətrafa qaranlıq çökmüşdü. Bir 
təhər Zəhranın yatdığı beşiyi tapdım və bayrağı da götürüb çölə qaçdım. 
Başından axan qan ara vermirdi. Sağ olsunlar polis işçilərini, uşağı əlimdən 
alıb öz maşınlarına mindirdilər və təcili yardım xəstəxanasına apardılar...

Məhkəmə-Hüquq Şurasının iclası keçirilib

Şuradan AZƏRTAC-a bildiriblər ki, iclasda dövlət başçısının 2022-ci il 29 
sentyabr tarixli sərəncamı ilə 2023-cü ilin ölkəmizdə “Heydər Əliyev İli” elan 
olunması böyük məmnuniyyətlə vurğulanaraq bu mühüm tarixi qərarın Heydər 
Əliyev irsinin öyrənilməsi və təbliği baxımından müstəsna əhəmiyyəti qeyd 
olunub, qarşıda duran vəzifələr müəyyən edilib. İclasda çıxış edən Şuranın 
sədri, ədliyyə naziri Fikrət Məmmədov müasir müstəqil dövlətimizin qurucusu, 
görkəmli siyasi və dövlət xadimi Heydər Əliyevin Azərbaycan tarixində misilsiz 
rolundan, onun keçdiyi ibrətamiz həyat yolundan bəhs edib.

Milli dövlətçiliyimizi məhv olmaq 
təhlükəsindən xilas edən dahi öndərin 
bilavasitə rəhbərliyi ilə ictimai həyatın 
bütün sahələrində köklü islahatların 
həyata keçirilməsi, demokratik hüqu-
qi dövlət quruculuğu, nizami ordunun 
yaradılması, azərbaycançılıq ideologi-
yasının formalaşdırılması və ölkəmizin 
beynəlxalq münasibətlər sistemində la-
yiqli mövqe qazanması vurğulanıb.

Şuranın sədri  Prezident, Müzəffər 
Ali Baş Komandan İlham Əliyevin mü-
asir Azərbaycanımızı qüdrətli dövlətə 
çevirdiyini, Vətən müharibəsində par-

laq Qələbəmizlə doğma torpaqlarımızı 
işğaldan azad etməklə ulu öndərin ən 
ümdə vəsiyyətini şərəflə yerinə yetirdi-
yini vurğulayıb. Dahi liderin mütərəqqi 
ideyalarının və zəngin irsinin yaşadılma-
sında və geniş təbliğində respublikamı-
zın Birinci vitse-prezidenti Mehriban xa-
nım Əliyevanın rəhbəri olduğu Heydər 
Əliyev Fondunun mühüm xidmətləri xü-
susi qeyd olunub. 

Dövlət başçısının kadr islahatlarına 
və gəncləşmə siyasətinə uyğun olaraq 
son iki ildə məhkəmə sistemində kadr 
korpusundan səmərəli istifadə edilərək 

rəhbər hakim vəzifələri üzrə 50-dək mü-
hüm təyinatlar aparılıb. Eyni zamanda, 
ötən dövrdə yeni nəsil hakim korpusunun 
formalaşdırılması məqsədilə hakimlərin 
seçilməsi qaydası təkmilləşdirilərək, bu 
proses fasiləsiz xarakter alıb, 1200-dək 
hakimliyə namizədlə şəffaf prosedurlar-
la seçim keçirilib. 

Hakimlərin məsuliyyət hissinin artırıl-
ması məsələləri də daim diqqətdə saxla-
nılıb, hakim adına layiq olmayan şəxslər 
məhkəmə sistemindən kənarlaşdırılıb. 

Şurada daha 90-dək haki-
min fəaliyyətinin qiymətləndirilməsi 
məsələlərinə baxılıb. Fəaliyyətində 
peşəkar çatışmazlıqlar aşkar edilən 
9 hakimə işində dönüş yaratma-
ları üçün 6 ay vaxt verilib. Apell-
yasiya məhkəməsinin 2 hakiminin 
səlahiyyətlərinə ərizələrinə əsasən vax-
tından əvvəl xitam verilib. 

 İclasda, həmçinin hakimlər haq-
qında başlanılmış intizam icraatlarına 
baxılaraq qanunvericiliyin tələblərini 
kobudcasına pozduqlarına, korrup-
siyaya şərait yaradan hallara yol 
verdiklərinə, çəkişmə prinsipinə tam 
əməl etmədiklərinə və digər nöqsanla-
ra görə 8 hakim intizam məsuliyyətinə 
cəlb edilib, o cümlədən, 1 nəfərin ha-
kimlik səlahiyyətlərinə vaxtından əvvəl 
xitam verilməsi, 1 nəfərin isə tutdu-
ğu vəzifədən azad edilməsi ilə bağlı 
qərarlar qəbul edilib. 

Vətəndaşların haqlı narazılığını do-
ğuran hallara, süründürməçiliyə və digər 
qanun pozuntularına yol verilməsinə 
görə apellyasiya və birinci instansiya 
məhkəmələrinin bəzi hakimləri barədə 
intizam icraatları başlanılıb.

İyirmi müharibə əlilinə  
avtomobil təqdim edilib

Əmək və Əhalinin Sosial Müdafiəsi 
Nazirliyində keçirilən tədbirdə Vətən 
müharibəsindən sonra Prezident İlham 
Əliyevin göstərişi ilə şəhid ailələri və müharibə 
veteranları ilə bağlı geniş miqyaslı sosial 
dəstək paketi icra olunduğu vurğulanıb.

Qeyd olunub ki, bu dəstək paketi üzrə artıq 119 min şəxsə 
243 min xidmət göstərilib. Dəstək tədbirlərinin bir istiqaməti 
kimi, həssas qrupların mənzil təminatı proqramı 5 dəfə 
genişlənib. Həmin dövrdə onlara 3 min 900 mənzil verilib. 
Ümumilikdə ötən dövrdə isə 12 min 900-dən çox mənzil və 
fərdi ev bu kateqoriyalara aid vətəndaşlara təqdim olunub. 

Sosial dəstək tədbirlərinin bir istiqaməti də müharibə 
əlillərinin avtomobillə təminatıdır. Təqdim edilən 20 avto-
mobil də daxil olmaqla müharibə əlillərinə 2022-ci ildə 120, 
postmüharibə dövründə 284, ümumən ötən dövrdə 7 min 500 
avtomobil verilib.

Avtomobillə təmin olunan müharibə əlilləri onların rifah 
halının yaxşılaşdırılması istiqamətində aparılan işləri razılıqla 
qeyd edib, göstərilən hərtərəfli qayğıya görə dövlət başçısına 
minnətdarlıqlarını ifadə ediblər.

Zərifə BƏŞİRQIZI, “Xalq qəzeti”

Şəhid ailələrinə xüsusi 
diqqət göstərilir

Naxçıvan Muxtar Respublikasının Əmək 
və əhalinin sosial müdafiəsi naziri Nicat 
Babayev Şərur Rayon İcra Hakimiyyətinin 
başçısı Kamal Cəfərovla Vətən müharibəsi 
şəhidi Kamal Əbilovun ailə üzvləri ilə 
görüşüb, onların mənzil-məişət şəraitinin 
yaxşılaşdırılması istiqamətində görülən 
işlərlə tanış olublar.

Kamal Cəfərov Azərbaycan tarixinin zəfər salnaməsi 
olan Vətən müharibəsində Şərurdan olan hərbi qulluqçu-
ların qəhrəmanlıq göstərərək şəhid və qazi kimi müqəddəs 
zirvəyə yüksəldiklərini qeyd edib. Bildirilib ki, bu kateqoriya-
dan olan şəxslərə fəxri adlar verilir, müavinətlər təyin edilir, 
şəhidlərimizin xatirələri əbədiləşdirilir, ailələrinin mənzil-
məişət şəraiti yaxşılaşdırılır. Bu barədə muxtar respublika-
nın Əmək və Əhalinin Sosial Müdafiəsi Nazirliyinin mətbuat 
xidmətindən aldığımız məlumatda bildirilir.

Məlumatda, həmçinin qeyd olunur ki, görüşdə nazir Ni-
cat Babayev müharibə iştirakçıları və şəhid ailələrinin qayğı 
ilə əhatə olunduqlarını, onların sosial məsələlərinin həllinə 
xüsusi önəm verildiyini vurğulayıb. Naxçıvan Muxtar Res-
publikası Ali Məclisi Sədrinin diqqət və qayğısı sayəsində 
şəhid ailələri və qazilərin mənzil və avtomobillərlə təmin 
olunduqlarını deyib. Məşğulluq sahəsində keçirilən 
tədbirlərdə bu kateqoriyadan olan şəxslərə üstünlük verilir, 
hərbi əməliyyatlar zamanı sağlamlığını qismən itirmiş in-
sanlara müvafiq reabilitasiya xidmətləri göstərilir.

Bildirilib ki, Ali Məclis Sədrinin müvafiq fərmanı əsasında 
yaradılmış “Azərbaycan Respublikasının ərazi bütöv-
lüyünün müdafiəsi ilə əlaqədar yaralananların və şəhid 
ailələrinin təminatına dəstək fondu”na könüllü ianələrin 
ödənişi davam etdirilir. Fondun vəsaitləri hesabına bir çox 
ailənin mənzil-məişət şəraiti yaxşılaşdırılır, muxtar respubli-
kadan kənarda müalicə alanların xərcləri qarşılanır. Həssas 
qrupdan olanların kredit borcları və təhsil haqları ödənilir. 

Qeyd edək ki, ötən dövr ərzində şəhid Kamal Əbilovun 
ailəsinə məxsus evdə zəruri təmir-bərpa işləri apa-
rılıb. Bununla yanaşı, şəhidin anası Kəmalə Əbilova 
özünüməşğulluq proqramına cəlb edilib, fərdi təsərrüfatını 
qurmaq üçün aktivlərlə təmin olunub. Kəmalə Əbilova 
görülən bu işlərə, göstərilən qayğıya görə dövlətimizə 
minnətdarlığını bildirib.

Səbuhi HƏSƏNOV,  
“Xalq qəzeti”nin bölgə müxbiri

Azərbaycan Respublikası Medianın İnkişafı Agentliyi və 
Azərbaycan Mətbuat Şurası arasında əməkdaşlıq memorandumu 
imzalanıb. Sənədi Medianın İnkişafı Agentliyinin icraçı direktoru 
Əhməd İsmayılov və Mətbuat Şurasının sədri Rəşad Məcid imza-
layıblar.

Mərasimdə bildirilib ki, belə bir əməkdaşlıq sənədinin imzalanmasında 
məqsəd MEDİA Agentliyi və Mətbuat Şurası arasında müştərək layihələrin 
reallaşdırılması yönündə səmərəli əməkdaşlığın  qurulması, media mühi-
tinin şəffaflaşdırılması, jurnalistlərin peşəkarlığının və cəmiyyətin media 
savadlılığının artırılması, etik davranış qaydalarının tətbiqinin stimullaşdı-
rılması və digər fəaliyyətlərin əlaqələndirilməsidir.

Əməkdaşlıq memorandumu Azərbaycan mediasının beynəlxalq 
əməkdaşlıq perspektivlərini, xarici təcrübənin tətbiqi ilə bağlı tədbirləri, 
bu sahədə birgə layihələr, konfranslar, təlimlər və seminarların təşkilini də 
əhatə edir.

R.TAHİR, “Xalq qəzeti”

MEDİA və Mətbuat Şurası memorandum imzaladı

